82 Cornu 
Secundum Philosophum, tercio, De animalibus, c. 3, cornua dantur animalibus loco armorum ad defendendum se et impugnandum. Sic spiritualiter dantur episcopis ab ecclesia duo cornua in signum quod ipsi sunt perfecti in vtroque testamento per que se possunt defendere a temptacionibus ac eciam alios contra hereticos et vicia impugnare. In cuius signum facies Moysi postquam acceperat legem a Domino in monte apparuit cornuta, Exod. 34[:28-35]. Aries cornutus debet esse dux gregis et non alius. 
¶ Item, secundum Aristoteles, vbi supra, animal debet esse cornutum in capite, et non alibi. Ita debet prelatus habere sanctitatem in capite non solum in codice. 
¶ Propter quod, de prelato dicitur, [Psal. 148:14]:  Exaltauit cornu populi sui. Anna, nato Samueli, qui debuit esse prelatus in populo, dixit, Exaltatum est cornu, [1 Reg. 2:1]. Exaltari aliter cadet cito et non valet ad pugnam. Videmus aliquando quod aculeus galli per violencia transfertur a pede et inseritur in capite, set hoc non iuuat gallum ad pugnam. 
¶ Si sit qui violenter fiunt de subditis prelati perdunt potenciam benefaciendi, qui forte melius facerent in statu inferiori, Amos 6[:14]: Numquid non in fortitudine nostra assumpsimus nobis cornua? 
¶ Quidam pseudo propheta Sedechias fecit sibi cornua ferrea ad prophetandum et inuentus est mendax, [3 Reg. 22:11]. 
¶ Nota quod aliquando sub cornubus arietis succrescit vermis et tunc nocet ouibus et non defendit. Sic aliquando sub cornibus dignitatis succrescit vermis iracundie et indignacionis, Dan. 8[:4]: Vidi arietem cornibus ventilantem contra orientem. Econuerso est in agno qui <habet> habeat cornua non, tamen, habet vermem et ideo non nocet, Apo. 5[:6]: Vidi, Agnum stantem tamquam occisum, habentem cornua septem. 
¶ Item, Apo. 13[:11]: Habebat duo cornua similia Agni. Item, notandum secundum Philosophum, 8, De animalibus, c. 3, ceruus non apparet donec creuerint sibi cornua et tunc querit solem ad desicandum cornua. Primo vadit ad arborem ad confricandum et tunc exit securus qui habet arma. Sic prelati non deberent in principio apparere nisi minuti vtroque testamento. 
¶ Testudo, quia tenera habet cornua, ad tactum festuce uel ad stillam aque retrahit cornua. Sic aliqui non sunt solidate in bono deficiunt in temptacionbus. 
¶ Item, secundum Philosophum, 2, De animalibus, nullum animal habet cornu solidum nisi ceruus. In signum quod prelati debent esse perfecti. Secundum Philosophum, libro 13, De animalibus c. 3, dentes et coruna sunt eiusdem nature. Ideo, secundum eum, animalia que habent cornua non habent dentes in superiori mandibula. Sic multi prelati habent in inferiori parte quia habent discrecionem ad inferiora, non ad superiora. 
¶ Item et Philosophus, 2, De animalibus, animalia habencia cornua habent quatuor pedes, excepto serpente cornuto. Sic prelatus debet habere noticiam 4 euidenciarum nisi sit peccator serpentis. Et nota quod aliquando minister ecclesie ponit lucens cornu super cereum ardentem et tunc extinguitrur lumen. Sic sepe quando petitur dignitas super stultum minus lucet quam prius. Hic, autem, nota quod cornu potest comparari vir iustus, nam cornu habet in materia soliditatem, in forma virtuositatem, in situ sublimitatem ad resistendum prauis et ecclesie hostibus, virtuositatem ad vincendum, sullimitatem ad regendum.
